
Oleh: Seksyen Media 
 
UUM MELONJAK DALAM KELOMPOK 251-300 UNIVERSITI TERBAIK ASIA  

 
 
UUM ONLINE: Kedudukan Universiti Utara Malaysia (UUM) di rantau Asia terus meningkat 
apabila disenaraikan di kelompok 251-300 dalam Times Higher Education (THE) Asia 
University Rankings 2019, melonjak daripada kedudukan 301-350 pada tahun lalu. 
 
THE Asia University Rankings menggunakan 13 petunjuk prestasi yang sama seperti THE 
World University Rankings namun ia disesuaikan semula untuk mencerminkan sifat-sifat 
institusi Asia bagi memberikan perbandingan yang paling komprehensif dan seimbang, 
dipercayai oleh pelajar, ahli akademik, pemimpin universiti, industri dan kerajaan. 
 
Petunjuk prestasi ini dikelompokkan kepada lima bidang iaitu pengajaran (persekitaran 
pembelajaran); penyelidikan (jumlah, pendapatan dan reputasi); sitasi (pengaruh 
penyelidikan); pandangan antarabangsa (staf, pelajar dan penyelidikan); dan pendapatan 
industri (pemindahan pengetahuan). 
 
Naib Canselor, Prof. Dr. Ahmad Bashawir Abdul Ghani berkata bakat dan komitmen 
kakitangan dan pelajar adalah asas kejayaan UUM. 
 
"Saya ingin merakamkan ucapan terima kasih atas kerja keras mereka dalam mengangkat 
dan mengharumkan nama UUM di persada antarabangsa. 

"UUM perlu terus meningkatkan kualiti akademik dan kesarjanaan agar universiti terus aktif 
sebagai pemain utama (key player) dalam institusi pengajian tinggi global," ujarnya. 
 
THE Asia University Rankings tahun ini menyenaraikan lebih 400 universiti dari 27 negara 
dan wilayah, peningkatan daripada 350 universiti berbanding tahun lalu. 

